


Ako mi poklonite svoje povjerenje, na poziciji načelnika radit ću kao prvi 
među jednakima. Kao magistar poslovnog upravljanja, s više od deset 
godina radnog iskustva na rukovodećim pozicijama u realnom sektoru, s 
iskustvom zastupanja u Parlamentu Federacije BiH i vođenja Turističke 
zajednice Kantona Sarajevo, posjedujem znanja i vještine neophodne za 
strateško promišljanje i djelovanje. Poznajem sistem, upoznat sam sa 
slabostima i spreman sam djelovati u smjeru kreiranja efikasnijeg okruženja 
za razvoj i promicanje preduzetništva. 

Kao vaš komšija i sugrađanin, a uz vaše povjerenje, i kao načelnik, pokazat 
ću da poštovanje društva zaslužuju vrijedne, a ne podobne ruke. S velikom 
čašću i odgovornošću prihvatio sam kandidaturu četiri stranke koje su me 
kandidovale za načelnika Općine Ilidža. Ovi izbori ne predstavljaju puko 
osvajanje glasova. Svaki glas predstavlja obavezu, a svaka obaveza izazov 
koji će graditi Ilidžu u općinu kojom ćemo se kao njeni stanovnici ponositi, 
općinu sretnih, a ne privilegovanih stanovnika!  

Posao načelnika meni ne predstavlja borbu za funkciju. Borba iz temelja – 
da, ali za rezultate, djela i dostojanstven život svakog stanovnika Ilidže. Broj 
mog mobilnog telefona ostat će isti, neću ga promijeniti! 
Pet segmenata čine temelj mog plana za Ilidžu 2020–2024, koji sam nazvao 
„Ilidža, dom dobrih ljudi“. Unaprijedit ćemo efikasnost i transparentnost 
lokalne uprave čineći sistem jednakim za sve. Unaprijedit ćemo poslovni 
ambijent za postojeće subjekte i potencijalne investitore. Unaprijedit ćemo 
ambijent za aktivizam i promociju ideja građana Općine. Unaprijedit ćemo 
kvalitet života i sigurnost građana. Kreirat ćemo ambijent u kojem će mladi 
vidjeti svoju budućnost.

Ilidža je 15. novembra na raskrsnici. Vi birate pravac.  
Pravac možete pogriješiti, ali MOLIM VAS, izađite na izbore, glasajte! 

Svako dobro,  

Nermin Muzur  
Zajednički kandidat za načelnika Ilidže 

Uvodna poruka 

Vi, građani Općine Ilidža, 15. novembra 2020. godine imat ćete priliku 
iskoristiti najsvetije pravo pojedinca u demokratskom društvu davanjem 
svog glasa u procesu odabira općinskog načelnika. Vas više od 65.000 u 
jednom danu napravit će izbor koji će značajno odrediti život naše Općine u 
naredne četiri godine. Na temelju mojih 35 godina životnog i dugogodišnjeg 
radnog iskustva u realnom sektoru, osnovano tvrdim da upravo efikasnost i 
produktivnost općinske uprave imaju najdirektniji utjecaj na kvalitet 
svakodnevnog života zajednice. Zato, kao vaš komšija i sugrađanin, molim 
vas da odgovorno sagledate težinu i vrijednost vlastitog glasa. Budite 
sigurni, osjetit ćemo posljedice našeg izbora, svakog od hiljadu četiri stotine 
šezdeset dana, koliko načelnički mandat traje. 

Odaberete li prošlost, u svakom jutarnjem saobraćajnom kolapsu ili noćnoj 
nestašici vode sjetit ćete se tog petnaestog novembra i pitati se jeste li 
trebali drugačije. U svakom beskrajnom čekanju u redu na dobijanje usluge 
općinskih službi, nemoćnom traženju vrtićkog mjesta za vlastito dijete i 
nedostatku podrške u brizi za vaše starije, osjetit ćete nešto od tog 
petnaestog novembra i pomisliti da su novi možda, ipak, mogli bolje. 
Izaberete li reprizu, u svakom odustajanju od konkursa koji su dodijeljeni 
prije nego su raspisani, svakoj šutnji na beskrupuloznu promociju 
podobnosti umjesto sposobnosti i svakom prikupljanju dokumentacije za 
prijavu na biro, s vama će biti taj petnaesti novembar i pitanje je li za 
življenje zaista dovoljno samo da ne puca.

Dopustite mi da vam pokažem da drugačije može, a da za budućnost 
drugačije mora. Svojim glasom omogućite mi priliku da vas podsjetim zašto 
je Ilidža bila jedno od ekonomski najsnažnijih industrijskih središta naše 
zemlje. Dozvolite da dokažem kako jeste moguće kapitalizirati, a 
istovremeno štititi kulturno-historijsko blago kojim naše ognjište obiluje, te 
da vam nisu govorili istinu kada su rekli da je cijena razvoja turizma 
prodavanje dedovine i mijenjanje vlastitog višestoljetnog kulturnog 
identiteta.

NAŠ PLAN ZA ILIDŽU 2020–2024:
Ilidža, dom dobrih ljudi



Primarni cilj: 

Usvojiti Strategiju razvoja Općine Ilidža s jasnim preciziranjem strateških 
ciljeva, programa i mjera. Iz Strategije razvoja proizlazit će godišnji akcioni 
planovi razvoja Općine Ilidža koji će biti osnova za donošenje ostvarivog 
Budžeta ove Općine. Također, strategija će obuhvatiti sve aspekte 
unapređenja i razvoja lokalne zajednice, a oni se ogledaju u sljedećim 
segmentima: 

• efikasna i transparentna uprava,
• dobra uprava za poslovanje,
• dobar ambijent za ideje,
• dobro mjesto za život,
• dobar ambijent za budućnost.

Efikasna i transparentna uprava

Unaprijediti efikasnost i transparentnost lokalne uprave čineći sistem 
jednakim za sve. 

Efikasnost uprave i borba protiv korupcije

• Težit ćemo nultoj stopi tolerancije na svaki oblik korupcije i nepotizma. 
• Efikasnijim sistemom donošenja odluka u izgradnji svest ćemo mogućnost 
korupcije na minimum.
• Ohrabrit ćemo građane na saradnju u vidu prijavljivanja sumnje na bilo 
koju vrstu korupcije. 
• Saradnju s antikorupcijskim timom Kantona Sarajevo podići ćemo na 
najviši mogući nivo, a sve s ciljem najtransparentnije javne uprave.

Digitalna transformacija javne uprave

Samo brza, transparentna, dobro organizovana, jednostavna i rezultatima 
usmjerena javna uprava može služiti građanima i preduzetnicima. Vratit 
ćemo povjerenje građana u sistem, modernizirati javnu upravu te 
uspostaviti transparentan i efikasan sistem javnih nabavki. Javna uprava 
postat će partner svim građanima i preduzetnicima. 

Odlučni smo krenuti u digitalizaciju procesa javne uprave. Elektronska 
uprava eliminira korupciju u administraciji, dovodi građane u ravnopravan 
položaj i čini lokalnu upravu efikasnom. Direktno postižemo veću 
transparentnost i ažurnost, unapređujemo odgovornost državnih 
službenika prema građanima i skraćujemo vrijeme obrade predmeta.  

• Primijenit ćemo sistem participativnog budžetiranja koji predstavlja 
proces, kojim građani ili stanovnici određenog grada ili regije mogu odrediti 
na šta će biti potrošen javni novac. Ovo je način za aktiviranje građana u 
smjeru razvoja Općine, što će omogućiti lakše identificiranje stvarnih 
potreba i transparentnije trošenje sredstava. Na ovaj način jača se 
povjerenje građana u općinsku upravu, rukovodioci službi i odjeljenja snose 
direktnu odgovornost za ispunjavanje prijedloga, građani postaju partneri 
Općine te se, u konačnici, realiziraju aktivnosti na osnovu stvarnih potreba 
stanovništva.  
• Smanjit ćemo gužve u komunikaciji s općinskom administracijom 
posredstvom uvođenja obavezne komunikacije putem elektronske 
platforme za veći dio poslova. 
• Uvest ćemo pravilo prema kojem Općina ne zahtijeva od građana 
dokument koji već ima i time ih nepotrebno opterećuje.

Dobra uprava za poslovanje

Unaprijediti poslovni ambijent za postojeće subjekte i potencijalne 
investitore

Ilidža se nalazi u središtu naše države, mjesto je na kojem se susreću svi 
važni putevi, svojevrsna kapija Sarajeva. Ona ne smije biti tranzitna tačka, 
već jedna od prvih destinacija preduzetnicima koji žele poslovati u našoj 
zemlji. Da bismo kreirali pretpostavke za to, moramo iskoristiti prednosti 
koje imamo, osnažiti našu upravu i učiniti Ilidžu mjestom koje je 
prepoznatljivo po otvorenosti za poslovanje i ulaganje. Za to nam treba 
uprava koja je efikasna, s nultom stopom korupcije. 



Pozitivno, sigurno i stabilno okruženje jedan je od preduvjeta za odluku 
privrednika o pokretanju ili širenju poslovanja u Općini Ilidža. Utemeljit 
ćemo privatni sektor kao ključnog nosioca ekonomskog razvoja Ilidže. 
Posebnu pažnju posvetit ćemo podršci i razvoju privrednika, malog i 
srednjeg preduzetništva kao najjačeg pokretačkog potencijala privrede 
Općine Ilidža. Želimo osigurati brzo, jednostavno, transparentno i 
pristupačno izdavanje dozvola za gradnju bez nepotrebnih dupliranja 
dokumenata i zakonskih opterećenja. Naš je cilj skratiti procedure i vrijeme 
prikupljanja potrebne dokumentacije, te sistemsko povezivanje privrednih 
subjekata u proizvodnji i razvoju usluga, jačanje socijalnog preduzetništva, 
ulaganje u istraživanje i inovacije.

Podrška poslovnim subjektima i investitorima

• Pružit ćemo podršku investitorima pojednostavljenjem procedura u vezi 
s osiguranjem uvjeta za izgradnju, u kojim će Općina nositi dio obaveza 
komuniciranja s višim nivoima vlasti. Istovremeno, zaštitit ćemo životnu 
sredinu i osigurati poštivanje najviših ekoloških standarda u izgradnji. 
• Osigurat ćemo poseban sistem olakšanja procedura priključivanja na sve 
komunalne usluge, u okviru naših ovlaštenja. 
• Utvrdit ćemo mehanizme plaćanja fiksnih troškova za određene vrste 
ulaganja, koje će lokalne vlasti subvencionirati. 
• U saradnji s bankama, pokrenut ćemo Fond garancija u kojem će lokalna 
samouprava biti garant određenog dijela vrijednosti kredita. 
• Uspostavit ćemo posebne uvjete podrške velikim poslodavcima, koji imaju 
dokazanu historiju poslovanja, kako bi premjestili svoja postrojenja i 
sjedišta na područje Općine Ilidža.
• Osigurat ćemo besplatnu podršku pokretanju posla putem pravnog 
savjetovanja i zastupanja za potrebe registracije društava ograničene 
odgovornosti, obrta i zadruga, svim korisnicima koji budu ponudili 
kredibilan poslovni plan.  
• Težit ćemo uvođenju posebnih mjera ulaganja za investitore koji dolaze iz 
manjinskih zajednica, strane investitore te ulagače iz bh. dijaspore. 
• Ohrabrit ćemo poslovno povezivanje Ilidže sa zajednicama povratnika. 
Savjetovanja i podršku realizirat ćemo putem uspostave novog Centra za 
biznis i poslovne ideje. Također, dio mjera realizirat će se u vidu podrške 
postojećim te razvoju novih kapaciteta poslovne i industrijske zone. 
• Uvest ćemo mobilnog službenika koji će dolaziti na adrese preduzetnika.

Kreiranje radnih mjesta

• Novom proaktivnom politikom zapošljavanja kreirat ćemo učinkovito, 
razvijeno i uređeno tržište rada, uvažavajući specifične kategorije koje su u 
nepovoljnom položaju na tržištu rada. 
• Generatori novih radnih mjesta uključuju malo i srednje preduzetništvo i 
turizam. 
• Stipendirat ćemo učenike za deficitarna zanimanja. 

Unapređenje turizma

• Jedan od prioriteta Općine jeste i izrada Strategije održivog razvoja turizma 
na području Općine Ilidža, s posebnim fokusom na iskorištavanju svih 
turističkih potencijala Ilidže. Poticat ćemo turističke proizvode koji 
promovišu lokalnu zajednicu. 
• U saradnji s privrednicima čija su djelatnost turizam i ugostiteljstvo radit 
ćemo na smanjenju ovisnosti o sezonskom turizmu i jačati kapacitete 
cjelogodišnjeg turizma. Jačanje cjelogodišnjeg turizma osigurat ćemo 
podrškom turizmu, a posebno unapređenju zdravstvenog i kongresnog 
turizma. Ilidžu vidimo kao mjesto susreta, dobre zabave i kongresni centar.

Održiva poljoprivreda i ruralni razvoj

• Osigurat ćemo efikasniji sistem finansijske podrške za poljoprivredu. 
• Podržat ćemo i osnažiti razvoj poljoprivrede uz povezivanje s 
proizvođačima, te im pomoći u unapređenju proizvodnje i plasiranju 
proizvoda.



Dobar ambijent za ideje

Ilidža treba biti mjesto gdje će se dobre ideje realizirati. 

Podrška mladima 
 
• Uspostava Centra za mlade.
• Razvijat ćemo inovativno, kreativno i hrabro društvo s mladima koji su 
spremni za poslove budućnosti. 
• Posvećenost mladima bit će važan segment našeg programa. Osluškivat 
ćemo njihove potrebe što smatramo strateškom važnošću, kako za razvoj 
pojedinca, tako i za razvoj društva. U donošenju odluka konsultirat ćemo 
Vijeće mladih i uključivati njihove predstavnike u radna tijela za pitanja 
mladih. 
• Poticat ćemo izvrsnost, prekvalifikaciju i cjeloživotno učenje, a sve s ciljem 
kako bismo sistem učinili kvalitetnim, konkurentnim i usporedivim s 
najuspješnijima u svijetu. Insistirat ćemo na znanjima i vještinama 
budućnosti. 
• Želimo ohrabriti aktivizam i ideje svih naših građana koji žele doprinijeti 
lokalnoj zajednici.

Podrška ranjivim grupama stanovništva
 
• Kreirat ćemo ambijent u kojem će i ranjive kategorije stanovništva imati 
jednake prilike. 
• Ohrabrit ćemo mjere uspostave Veteranskog fonda za preduzetništvo, koji 
će obuhvatiti novi program podrške zapošljavanju i samozapošljavanju 
fizičkih lica – pripadnika Armije RBiH i članova njihovih porodica. 
• Osigurat ćemo program podrške majkama u potrazi za zaposlenjem, te 
posebno subvencionirati plaćanje vrtića s ciljem davanja jednakih prilika 
ženama za učešće u privredi. 

Saradnja s akademskom zajednicom
 
• Ne smijemo zaboraviti da je Ilidža veliki univerzitetski centar, ali da 
nedostaje konkretnija saradnja s ciljem unapređenja lokalne zajednice. 
Unaprijedit ćemo saradnju s akademskom zajednicom i iskoristiti kapacitete 
koji su nam na raspolaganju. 
• Podržat ćemo dobre ideje i projekte uz stipendiranje nadarenih studenata.

Dobro mjesto za život

Unaprijediti kvalitet života i sigurnost građana

Ekologija i zaštita životne sredine

Bogata i raznolika priroda jedan je od najvrednijih resursa kojima raspolaže 
Općina Ilidža. Očuvana priroda doprinosi osiguravanju svih funkcionalnosti 
nužnih za život i ekonomski razvoj. Priroda je, evidentno, pod stalnim 
pritiskom ljudskih djelatnosti. Strateškim planiranjem nastojat ćemo 
usmjeriti raspoložive kapacitete prema aktivnostima koje će u najznačajnijoj 
mjeri doprinijeti očuvanju prirode. 

Zalažemo se za zaštitu prirodnih dobara kao što su vode, šume i tlo od 
daljnje privatizacije i neodržive eksploatacije. Podržavamo evropsku 
inicijativu da se čista i dostupna pitka voda učini univerzalnim ljudskim 
pravom. Želimo povećati udio zaštićenih područja i kvalitetnog upravljanja 
njima radi izbjegavanja uništenja prirode, smanjenja pritiska masovnog 
turizma te prekomjerne eksploatacije šuma i voda.
 
• Povećat ćemo osnovne mehanizme zaštite prirode, poticati održivo 
korištenje prirodnih dobara, te podići nivo znanja, razumijevanja i podrške 
javnosti za zaštitu prirode. 
• Table upozorenja i represivne mjere služit će kao podsjetnik nesavjesnim 
pojednicima koji zagađuju životnu sredinu. 
• Planiran je projekt energetske efikasnosti u vidu utopljavanja stambenih 
zgrada i programa subvencije prelaska s čvrstog goriva na plin i tečna 
goriva.
• Problem nelegaliziranih objekata još predstavlja veliki problem Općine 
Ilidža. Dosadašnji odnos općinskih vlasti prema ovom problemu mijenjat 
ćemo efikasnim sistemom za njegovo rješavanje.

Ilidža, 
dom dobrih ljudi



• Putem pametnog parkiranja i boljeg upravljanja mogućim parking 
prostorima osigurat ćemo smanjenje opterećenja centra Ilidže.  
• Proširit ćemo šetalište od Male aleje do Stare željezničke stanice.  
• Izgradit ćemo moderne fontane, javne česme i prodajne trgove/markete, 
posebno u okviru lokaliteta Vrelo Bosne, uz sajamsku prodaju suvenira i 
prilike za stvaranje mreža malih proizvođača iz sektora poljoprivrede. 
• Uredit ćemo zeleni pojas uz korito rijeke Željeznice. 
• Napravit ćemo posebne ture vezane za različite periode naše historije, uz 
obnovu kulturno-historijskih spomenika. 

Unapređenje sigurnosti građana

Sigurnost građana jedan je od naših najvećih prioriteta. Samo sigurna 
općina poželjna je lokacija za život, a to je minimum koji svaki građanin 
zaslužuje – osjećaj sigurnosti.  

• Unaprijedit ćemo saradnju s Ministarstvom sigurnosti, Ministarstvom 
unutrašnjih poslova i Policijskom upravom Ilidža.  
• Cilj nam je uvođenje sistema videonadzora na lokacijama koje zahtijevaju 
poseban oprez: na svim ulazima u Općinu i izlazima iz nje, na svim javnim 
objektima, igralištima, parkovima, prometnim ulicama i raskrsnicama. 
• Posebnu pažnju posvetit ćemo projektu poboljšanja javne rasvjete u svim 
mjesnim zajednicama. 
• Cilj nam je uključiti mlade u aktivne procese kojima će upravljati Općina, 
radi prevencije nasilja. Posebnu pažnju posvetit ćemo procesu suzbijanja 
maloljetničke delinkvencije, u saradnji s obrazovnim sistemom osnovnih i 
srednjih škola. 

Smanjenje jaza između urbanih i ruralnih sredina

Insistiramo na jednakom razvoju svih mjesnih zajednica. Potrebe lokalnog 
stanovništva zadovoljavat ćemo osmišljavanjem razvojnih strategija i 
realizacijom projekata u saradnji s građanima. Priklonit ćemo se kulturi 
strateškog odlučivanja, oslobođenoj pritisaka i utjecaja drugih aktera, koja 
afirmiše sistemski pristup i javni interes umjesto dosadašnjeg ad hoc 
pristupa i favoriziranja parcijalnih i pojedinačnih interesa. Jednako je važna 
svaka mjesna zajednica.

Unapređenje ključne infrastrukture

Programi sanacije i unapređenja infrastrukture neophodne za život u 21. 
stoljeću:
 
• Osnovna infrastruktura (voda, kanalizacija, struja, asfalt, rasvjeta) bit će 
naš prioritet u naredne četiri godine. Uradit ćemo mapiranje potreba i 
osigurati da svaki građanin Ilidže ima pristup vodi s česme i priključku za 
struju, te maksimizirati pristup kanalizacionoj mreži.
• Osigurat ćemo prava djece da imaju pristup školama u svojim mjesnim 
zajednicama, te će pritom prioritet biti izgradnja osnovne škole na Stupu. 
• Radit ćemo na sanaciji i izgradnji školskih objekata, objekata namijenjenih 
produženom boravku, te sportskih igrališta.
• Našu zajednicu želimo otvoriti i učiniti poželjnom za ljude koji trenutno žive 
u gradskim općinama u Sarajevu. Tim procesom uvećat će se investicije, 
povećati prihodi Općine, a onda ćemo i razvoj Kantona Sarajevo usmjeriti u 
pravcu širenja prema našoj Općini. 
• Radit će se na izgradnji tramvajske pruge Ilidža – Hrasnica, te žičare 
Hrasnica – Igman. 
• Investirat ćemo u autobuse i minibuse za uspostavu novih linija, na čemu 
ćemo insistirati, a koje će u redovnom režimu, ali i u toku noćnog 
saobraćaja, povezivati sve dijelove Ilidže s ostatkom Kantona Sarajevo. 
• Ciljat ćemo na reforme svih javnih preduzeća prema uspostavi 
jedinstvenog holdinga za upravljanje javnim prijevozom, parkingom i 
čistoćom na području Općine Ilidža, čime ćemo umanjiti troškove 
administracije, približiti takvo preduzeće lokalnim potrebama i efikasnije ga 
uvezati s onim što u ovom segmentu realiziraju kantonalna javna 
komunalna preduzeća. 
• Bit ćemo proaktivni u rješavanju pitanja Vodozaštitne zone „Sarajevsko 
polje“ s ciljem konačnog rješavanja statusa oštećenih građana vlasnika 
zemljišta, kao i pitanja kvaliteta zaštite područja zbog pitke vode. Ovim 
pristupom poboljšat ćemo javnu čistoću, uvesti dvolinijski način odvoza 
otpada, uređenje niša za kontejnere, uvođenje reciklažnih dvorišta i novih 
mjera koje će ohrabriti građane, ali i kompanije, na održivo upravljanje 
otpadom i reciklažu. 
• Pokrenut ćemo i investiranje u izgradnju mostova i saobraćajnica, 
izgradnju novog saobraćajnog mosta koji će bolje povezati Butmir i 
Sokolović-Koloniju u blizini „Mosta spasa“, kojeg ćemo urediti, osvijetliti i 
pretvoriti u pješačku zonu s biciklističkim stazama. 
• Obnovit ćemo trgove i pješačke zone na način da će biti osnova za 
izgradnju novih podzemnih garaža, iznad kojih će biti funkcionalna mjesta 
okupljanja građana. 



Dobar ambijent za budućnost

Kreirati ambijent u kojem će mladi vidjeti svoju budućnost

Sportski i kulturni sadržaji
 
• U planu je projekt uređenja Stojčevca kao prostora za novi Centar za sport 
i rekreaciju. 
• Radit će se na obnovi Stare željezničke stanice za potrebe biblioteke, 
centra za učenje, aktivnosti mladih, te na uspostavi Muzeja slobode, 
posvećenog ratnoj historiji Ilidže, ilidžanskim brigadama Armije RBiH i 
reintegraciji Ilidže. 
• Insistirat ćemo na decentralizaciji održavanja kulturnih manifestacija u 
Kantonu Sarajevo, te uključivanju Ilidže u sve vrste događaja koje Kanton 
finansira. 
• Osigurat ćemo trajne prostore za kinoprojekcije i obogatiti sadržaje Ljetne 
pozornice. 
• Stvorit ćemo na Ilidži prostor koji će biti slobodna zona za organizaciju 
festivala i masovnih muzičkih događaja, s adekvatnim higijenskim čvorom, 
toaletima, kao i adekvatnom povezanošću s javnim i taksi prijevozom, uz 
vrhunski sistem videonadzora i sigurnosti učesnika. Na ovaj način Slobodna 
zona Ilidža postala bi centar svih muzičkih festivalskih dešavanja, što je 
trenutno slabost gradskih općina Sarajeva, a što, s pristojnom udaljenošću 
od naselja, ne bi predstavljalo smetnju lokalnom stanovništvu. 
• Donijet ćemo Strategiju razvoja sporta Općine Ilidža, u kojoj ćemo pored 
poticaja mladih na masovno bavljenje sportom (s ciljem pravilnog razvoja 
djece i mladih) imati plan za takmičarski sport kao jedan od vidova 
promocije Ilidže, te organizacije liga osnovnih i srednjih škola na području 
Općine Ilidža. 
• Strategija razvoja sporta fokusirat će se na poticanje učešća mladih u 
aktivnijem bavljenju sportom. Izgradit ćemo osnovu za staze za 
dugoprugaško trčanje, brzo hodanje i biciklizam usmjerene prema 
susjednim općinama. Posebno ćemo ohrabriti žene za učešće u sportu.
• Postavit ćemo strateške ciljeve razvoja sportskih kapaciteta, poput obnove 
i proširenja namjene terena „Famosa“ u Hrasnici, ubrzati i završiti izgradnju 
nove sportske dvorane u Sokolović-Koloniji. Sanirat ćemo vrtiće te zatražiti 
podršku privatnog sektora i velikih poslodavaca na tom putu. Posebno 
mislimo na vrtiće u Pejtonu i Hrasnici. 
• Regulisat ćemo sistem finansijske podrške i odgovornosti sportskih 
klubova i saveza, efikasnije urediti nadzor, te kontinuirano nagrađivati 
najuspješnije.   

Zaštita ranjivih grupa stanovništva

Donijet ćemo niz dugoročnih politika kojima je cilj smanjivanje postojećih 
nejednakosti i adekvatna zaštita najugroženijih skupina. Naša je obaveza 
osigurati pomoć socijalno najugroženijima, kao i ostalim ranjivim grupama 
stanovništva. Ranjive kategorije kojima ćemo posvetiti posebnu pažnju jesu 
socijalno ugroženi, penzioneri, djeca s poteškoćama u razvoju te boračka 
populacija.
 
• Uspostavit ćemo jedinstven registar za socijalne naknade kako bi se 
osigurao potpun i transparentan uvid u podatke o naknadama iz svih izvora 
kao i objedinjen sistem administriranja naknada. 
• Razvijat ćemo socijalne usluge u lokalnoj zajednici i osnovati mobilne 
timove.
• Naši penzioneri posebna su kategorija građana koji su u svom radnom 
vijeku doprinijeli dostizanju postojećeg standarda života. Odgovornost je 
Općine da im se osigura dostojanstvena treća životna dob. Naša je obaveza 
poboljšanje kvaliteta njihovog životnog standarda. Uspostavit ćemo Centar 
za zdravo starenje,  mjesto okupljanja i aktivnosti, ali istovremeno i prilika za 
aktivnije učešće u sprovođenju ideja i projekata koje želimo i moramo 
podržati.  
• Uspostavit ćemo i Centar za djecu s poteškoćama u razvoju.

• Sistemska podrška boračkoj populaciji usmjerena je prema programima 
zapošljavanja, samozapošljavanja, profesionalne edukacije i prekvalifikacije 
ratnih vojnih invalida, boraca, porodica poginulih boraca, te programima 
stipendiranja i zapošljavanja djece šehida i poginulih boraca. Program 
direktnog finansiranja liječenja, stambenog zbrinjavanja i zaštite socijalno 
ugroženih pripadnika ovih populacija, kojima dugujemo život u slobodi, 
naša je obaveza koju ne želimo zanemariti niti na trenutak, jer govorimo o 
kategorijama koje zaslužuju naše apsolutno poštovanje i kontinuiranu 
brigu. Prepoznavanje najprioritetnijih potreba bit će naša vodilja u 
rješavanju njihovih poteškoća.



• EKONOMIJA – INDUSTRIJSKE ZONE – POSLOVNI INKUBATORI – CENTAR 
ZA BIZNIS – TURIZAM!

• REFORMA JAVNE UPRAVE!

• BOLJI JAVNI PRIJEVOZ!

• SIGURNA ILIDŽA!

• ČISTA ILIDŽA!

• NOVI PARKING PROSTORI!

• OSNOVNA KOMUNALNA INFRASTRUKTURA!

• POSEBNI PROJEKTI PODRŠKE!  
(borci Armije RBiH, socijalno ugroženi građani, mladi, penzioneri, porodice s 
više djece)  

• PROŠIRENJE ŠETALIŠTA MALA ALEJA!

• UREĐENJE ZELENOG POJASA UZ KORITO RIJEKE ŽELJEZNICE!

• STOJČEVAC – CENTAR ZA SPORT I REKREACIJU!

• PODRŠKA U REKONSTRUKCIJI STARE ŽELJEZNIČKE STANICE!

• IZGRADNJA OSNOVNE ŠKOLE NA STUPU II!

• OPĆINA ZA NAŠU DJECU, UPOZNAJ SVOJU OPĆINU!

• NOVA STRATEGIJA RAZVOJA SPORTA!

• KULTURNE MANIFESTACIJE U NAŠOJ OPĆINI!

• ZAVRŠETAK IZGRADNJE SPORTSKE DVORANE U SOKOLOVIĆ-KOLONIJI!

• PODRŠKA IZGRADNJI TRAMVAJSKE PRUGE DO HRASNICE! ŽIČARA 
HRASNICA – IGMAN!

• KANALIZACIONI KOLEKTOR RAKOVICA!

• SPORTSKI CENTAR HRASNICA!

• CENTAR KOMUNALNIH USLUGA!

• PODRŠKA PROJEKTIMA UTOPLJAVANJA OBJEKATA!

• VODOZAŠTITNA ZONA „SARAJEVSKO POLJE“!

• DNEVNI CENTAR I CENTAR ZA ZDRAVO STARENJE!

Ilidža, dom dobrih ljudi

